
Globalizazioaren bi aurpegi: gerra eta pobrezia 

Joseba Felix Tobar-Arbulu  (ingeniaria) 

Bi liburu interesgarri argitaratu berri ditu Michel Chossudoovsky-k: (i) The Globalisation of Poverty and the New World Order; eta (ii) War and Globalisation. The Truth behind September 11. 

Chossudovsky-k http://www.globalresearch.ca web orri interesgarria eta Global Outlook izeneko aldizkaria kudeatzen ditu. Berak ezkertiartzat dauka bere burua, inolako alderditan parte hartu gabe. Berak dioenez, «Inork ez daki zer den sozialista izatea, zeren sozialistak agenda neoliberalaren alde baitaude erabat».Irakurleak badauka zer irakurri aipaturiko web orrian. Orain, baina, eta sarrera gisa, aipa ditzadan bi liburu erraldoi horietan azaltzen diren zenbait ideia nagusi. 

Pobreziaren globalizazioa delako liburuan Somalian, Ruandan, Vietnamen, Indian, Brasilen, Errusian, eta lehengo Jugoslavian jasandako ekonomiaren suntsipenaz aritu da autorea, herrialde horietan guztietan Mundu Bankuaren eta Nazioarteko Moneta Fondoaren (NMF) eraginak aztertuz.Izan ere, banku eta finantza-erakunde handiek suntsipena orkestratu dute: alde batetik herrialde horiei kanpo-zorraren karga ordain dezatela eskatuz; eta bestetik, karga horiek kitatzearren, zenbait baldintza berezirekin dirua mailegatuz. Besteak beste, honako baldintza hauek bete behar izan dituzte: austeritatea, enpresak pribatu bilakatzea eta moneta nazionalen debaluazioa. Ondorioak deuseztatzaileak izan dira oso: lantegi askoren itxiera, langabezia tasa handitzea, aurrezkien eta pentsioen ezabatzea, erosteko ahalmena jaiste drastikoa eta zerbitzu sozialen murriztea.Kasurako, bultzaturiko horrelako shock terapiak Errusian honelakoa ekarri du: milioika jendea txirotzea, herrialdearen kanpo-zorra areagotzea eta industria erdia baino gehiagoren itxiera, eraturiko krimena bankugintzan bertan eta ekonomiaren sektore batzuetan azalduz.Beste aldetik, Chossudovsky-k erakusten duenez, drogatik eta beste bide ilegaletatik lorturiko fondoak munduko 55 kanpo aterpetara joan dira, tokian tokiko zergei ihes egitearren. Fondo horiek nazioarteko banku-sistemaren bidez 'zuritzen' dira, zeren kapital mugimenduak inoiz baino errazagoak baitira komunikazio digitala dela medio.Kapital iheseko miliar dolarreko isuri horrek errenta tasak dramatikoki gutxitu ditu, programa sozialak geldiaraziz, aurrekontu defizitak areagotuz eta defizit publiko handien metaketa handituz.Chossudovsky-k aurreratzen dituen irtenbide gutxiren artean kanpo zergarako babeslekuekin bukatzea da. Gainera, haren ustez, Munduko Bankuari, Nazioarteko Moneta Fondoari eta merkataritza-banku handiei hauxe eskatu beharko litzaieke, alegia, arazoak dituzten herrialdeetako banku zentralei ebastea debekatzea.(Ez da esan behar, gure fakultateetan irakasten den ekonomia moteekin erabat kritikoa dela Ottawako Unibertsitatean irakasten duen autore hori. Horrek ez dio kentzen hainbat unibertsitatetan irakaslea izatea. Are gehiago, haren liburuak hamaika hizkuntzatara itzuliak izan dira eta maiz Le Monde Diplomatique aldizkarian idazten du). 

War and Globalisation delako liburuari buruz, ondokoa esan behar: autoreak argi uzten du ezen AEBak eta Al Kaeda ez dira izan betiko etsaiak. Izan ere, berak aipatzen dituen AEBetako Estatu Departamentuko zenbait dokumenturen arabera, AEBetako gobernuak lotura sendoak izan ditu Al Kaedarekin, gutxienez Carter-en gobernuarengandik 1988-99 arte. Are gehiago, Osama bin Laden CIArekin lotzen du liburuan. (Ikus ondoko web orria ere: http://globalresearch.ca/ articles/CHO109C.html).Ez hori bakarrik, liburuan ikus daitekeenez, AEBetako gobernuak arabiar terrorismoa erabili du amerikar jendearen aurka. Nazioarte mailan petrolioa, drogen merkatuaren kontrola eta Errusiaren eta Txinaren aurkako konkurrentzia baldin badira puntuak, barnera begira, AEBetako gobernuak desadostasunak ezabatu nahi ditu eta ekonomia eta politika militartu.Liburuaren azken tesi sakona ondokoa da, alegia, terrorismoa erreminta bat da dolarraren eta AEBetako botere militarraren azpian aritzen den korporazio handiko kapitalismoa handitzearren. 

Txanponaren beste aldea pobrezia da. Beste autore batzuek ere Munduko Bankuaren eta NMFren politikak eta berauek herrialde txiroetan daukaten eragina kritikatu dituzte; baina liburuaren garrantzia herrialde horietan gertatzen den pobrezia-mailaren zehaztasunetan datza. Kasurako, egiturazko egokitzapenerako mailegu bat kanpoko monetan gauzatzen da, maiz aldez aurretiko kanpo zorra ordaintzearren erabilia. Mailegu hori eskuratzearren politika ekonomiko batzuk eskatzen dira: barneko zergen bilketa eta gastuak orekatzea, prezioak gobernuaren kontroletik aske izatea, lan-indarren merkatuak libre izatea eta sektore pribatuaren aldeko inbertsioak areagotzea. 

Chossudovsky-ren ustez, aurrekontu nazionalen balantzeak, merkatuaren desoreken zuzentzeak, eta ekonomia lehiakorrago egiteak, langile klasea eta ertain klaseko jendea txirotzea esan nahi dute, ekonomia depresioan sartuz, barneko eskaria murrizten delako. Etsenplutik etsenplura, liburuak egiturazko egokitzapen-programen ondorioak ikertzen eta azaltzen ditu: prezioen igoerak, truke-tasen jaitsierak, moneta nazionalen debaluazioak, zergen areagotzeak eta programa sozialen hezkuntzan, osasungintzan, eta abarretan mozteak dakartzan kalteak. Autoreak Munduko Bankuari eta NMFri akusatzen die lan-indarraren aurkako politikak bultzatzeagatik, alokairuak jaitsiz, sindikalgintzaren kontrako legeak onartuz, gutxieneko alokairuak gutxituz, eta hori guztia lehiakortasunaren izenean. Programa horiek emakumezkoen, gazteen, inmigranteen, eta oro har, txiroen ustiakuntzarako besterik ez dira.Liburuan azaltzen denez, nazioarteko erakunde bi horiek herrialdeen barneko politika ekonomikoa eta fiskala zuzentzen dituzte, kanpo-zorra areagotuz. Izan ere, inposaturiko baldintzek herrialdeak txirotzea eta esportazioetarako lan-indar merkea erabiltzea lortzen dituzte, besterik ez.Laburbilduz, bi liburu oso interesgarri, zeintzuek argi eta garbi erakusten baitute txanponaren bi aldeak (gerla eta pobrezia) lotuta daudela. 

